
ANDROGOGIK 
YONDASHUVNING 

INTEGRATIV METODIKASI

Sattorova Shaxlo Axadovna
Shaxrisabz davlat pedagogika instituti katta o‘qituvchisi

Annotatsiya: Ushbu maqolada androgogik yondashuvning nazariy asoslari va uning oliy ta’lim jarayonida milliy tarbiyaga 
xos fazilatlarni shakllantirishdagi roli chuqur tahlil etiladi hamda integrativ metodika orqali o‘quv jarayonini zamonaviy pe
dagogik texnologiyalar bilan uyg‘unlashtirish yo‘llari ochib beriladi. Maqolada talabalarni milliy o‘zlikni anglash, madaniy 
merosni qadrlash va ijtimoiy mas’uliyatni his etishga yo‘naltiruvchi pedagogik mexanizmlar asoslab berilgan.

Kalit so‘zlar: androgogika, integrativ metodika, milliy tarbiya, qadriyat, mustaqil ta’lim, refleksiya, milliy o‘zlik.
Abstract: This article deeply analyzes the theoretical foundations of the andragogical approach and its role in forming 
the qualities inherent in national education within the process of higher education. It also reveals ways to integrate the 
educational process with modern pedagogical technologies through an integrative methodology. The article substantiates 
pedagogical mechanisms that guide students to understand national identity, appreciate cultural heritage, and develop a 
sense of social responsibility.

Key words: andragogy, integrative methodology, national education, value, independent learning, reflection, national 
identity.
Аннотация: В статье глубоко анализируются теоретические основы андрагогики и её роль в формировании 
качеств, присущих национальному воспитанию, в процессе обучения в высшей школе, а также раскрываются 
пути сочетания образовательного процесса с современными педагогическими технологиями посредством инте-
гративной методологии. Обосновываются педагогические механизмы, способствующие пониманию студентами 
национальной идентичности, ценностному восприятию культурного наследия и формированию чувства соци-
альной ответственности.

Ключевые слова: андрагогика, интегративная методология, национальное воспитание, ценность, самостоя-
тельное обучение, рефлексия, национальная идентичность.

KIRISH
Bugungi zamonaviy ta’lim va psixologiyada andragogika, ya’ni kattalar ta’limi nomli yangi ta’lim tushun-

chasi tez-tez uchrab, uni takomillashtirish masalalariga bag‘ishlangan bahs-munozaralar hamda tadqiqot ishlari 
keng olib borilmoqda. Adabiyotlarda va internet sahifalarida bu ta’limga nisbatan ommaviy ravishda quyidagi 
savollar bilan murojaat qilinadi: Kattalar ta’limi nima? Kattalar ta’limi ahamiyatlimi? Kattalar ta’limi uchun zarurat 
bormi? va boshqalar. “Kattalar ta’limi” atamasi mamlakatimiz hamda xorijiy ilmiy-uslubiy adabiyotlarda o‘z o‘rnini 
topganiga qaramay, bizning nazarimizda mazkur tushuncha keng qamrovli, chuqur mulohaza yuritishga unday-
digan sohalardan biridir. “Kattalar ta’limi” deganda katta yoshli insonning har tomonlama kamol topishini tushu
namiz. Katta yoshli insonning bilimi, malakasi va ko‘nikmasini kengaytirish bilan bog‘liq har qanday faoliyat 
kattalar ta’limi hisoblanadi, deyish mumkin. Ushbu atama bilan bog‘liq yana bir qiziqarli savol mavjud – kimni 
katta yoshli deb atash mumkin? Aslida katta yoshli inson kim va u necha yoshdan boshlab shunday hisobla-
nadi degan savollarga turlicha nuqtayi nazardan javob beriladi. Masalan, fiziologik nuqtayi nazarga ko‘ra, inson 
organizmi o‘sishni to‘xtatishi bilan u katta yoshli odamga aylanadi, ya’ni bu toifa odatda 30-yoshdan oshganlar 
hamda hatto nafaqadagilarni ham qamrab oladi.

Psixologiyada esa insondagi barcha psixologik jarayonlar, holatlar va xususiyatlarning taraqqiy etishi bilan 
bog‘liq yosh bosqichi katta yoshli odam davri deb belgilanadi. Pedagogikada ilgari surilgan g‘oyalar mazmu-
niga ko‘ra esa inson o‘rta ma’lumotga ega bo‘lib, mustaqil ravishda mehnat qilib, pul topishni boshlaganidan 
so‘ng katta yoshli inson hisoblanadi. U tarbiyaning barcha turlarini anglay olishi, ta’lim jarayonini ongli ravishda 
amalga oshira olishi bilan ajralib turadi. Demak, yuqoridagi nazariyalar mazmunidan kelib chiqqan holda biz 
fiziologik, psixologik va pedagogik jihatdan rivojlangan insonga ta’lim berish jarayonini o‘rganamiz.

MAVZUGA OID ADABIYOTLAR SHARHI
Bugungi kunda kattalar ta’limiga oid bahs-munozaralar va manbalar ko‘p bo‘lishiga qaramay, ushbu 

yo‘nalishga bag‘ishlangan alohida adabiyotlar nisbatan kam. Mazkur muammoga oid eng keng qamrovli va 
mazmunli manbalardan biri sifatida O‘. M. Asqarova, M. A. Abdullayeva, M. Boltayeva tomonidan yozilgan 
“Andragogika” o‘quv qo‘llanmasini misol keltirish mumkin. Qo‘llanma mazmuniga ko‘ra, kattalar ta’limiga oid 
quyidagi fikrlar ilgari suriladi: Andragogika – kishilarning o‘zlarini o‘rganishga oid jadal rivojlanayotgan yo‘nalish 
bo‘lib, bu prinsiplar o‘zgaruvchan va shaxsiy rivojlanishga yordam beradi. “Andragogika” tushunchasi ilmiy 
atama sifatida 1833-yilda nemis pedagog-tarixchisi A. Kapp tomonidan fanga kiritilgan. Agar “Pedagogika” 
so‘zi bilan yonma-yon, o‘xshash tarzda talqin etilsa, uning kelib chiqishi yunoncha so‘zlardan (andros – erkak, 
odam; agogeyn – yetaklash) iborat ekanligi oydinlashadi. So‘zma-so‘z tarjima qilinganda andragogika – “katta 
odamni yetaklash” degan ma’noni bildiradi. Andragogikani o‘quv fani sifatida tushunish uchun uning mutaxassis 
tayyorlash tizimidagi o‘rni va imkoniyatlarini belgilay olish muhimdir. Ilmiy bilimlarning nisbatan yangi tarmog‘i 
hisoblangan andragogika hozirgi kunda tiklanish va rivojlanish bosqichini boshdan kechirmoqda.

“Pedagogika” va “Andragogika” terminlarining o‘zaro yaqinligi ko‘p yillardan beri turli munozara va bahslarga 
sabab bo‘lib kelmoqda. “Andragogika” tushunchasi pedagogika sohasi bilan yaqin bo‘lsa-da, kattalarga ta’lim 
berishning o‘ziga xos jihatlarini ham unutmaslik lozim. Mazkur qarama-qarshiliklar tufayli andragogika fanining 
ilmiy tizimdagi aniq o‘rni hali ham to‘liq belgilab olinmagan. Ayrim tadqiqotchilar uni pedagogikaning tarkibiy 
qismi sifatida ko‘rib, uni maktab pedagogikasi, boshlang‘ich ta’lim nazariyasi va metodikasi, didaktika, oliy 
maktab pedagogikasi kabi yo‘nalishlar qatoriga kiritadilar. Biroq bir narsa aniq – andragogika fanlararo bog‘liq-
likka ega. Andragogikaning ta’lim nazariyasi bilan pedagogika o‘rtasidagi uzviy aloqadorlik, ularning predmetla-
rini taqqoslaganda yaqqol namoyon bo‘ladi. Pedagogikaning umumiy predmeti – shaxsning pedagogik voqelik-
dagi shakllanish jarayoni bo‘lsa, kattalarga ta’lim berish nazariyasining predmeti – ijtimoiy-madaniy institut sifa-
tida kattalarga bilim berish tizimidir. Andragogikaning o‘ziga xos jihati esa uzluksiz ta’lim jarayonida kattalarni 
o‘qitish nazariyasi va metodikasini o‘rganishdan iboratdir.

TADQIQOT METODOLOGIYASI 
Andragogika – bilimlarning gumanitar sohasidir. Unda nafaqat insonni bilish, balki ijtimoiy bilimlar, ta’lim 

falsafasi, madaniyatshunoslik kabi yo‘nalishlarga oid tushuncha va g‘oyalar sintezi ham amalga oshiriladi. 
Kattalar ta’limi ko‘p tomonlamali jarayon bo‘lib, u bir tomondan dolzarb muammolar xususidagi axborotlarni 
umumlashtirish, ikkinchi tomondan esa ularni ixtisoslashtirish va joy-joyiga qo‘yish imkonini beradi. Shu tufayli 
andragogika pedagogika – ya’ni kattalar ta’limi nazariyasining tarkibiy qismi sifatida, hamda bilim sohasi-
ning mustaqil tarmog‘i sifatida insonni o‘rganuvchi fan deb e’tirof etiladi. Zamonaviy andragogik amaliyotni 
tashkil etishning samarali usullari sifatida quyidagilarni ko‘rsatish mumkin: modellashtirish, loyihalash, reflek-
siya (fikrlash, baholash, korreksiyalash), dasturlash. Andragogik faoliyat modellarini va yetakchi g‘oyalarni 
sinovdan o‘tkazish, andragogik bilimlarning amaliyotga yo‘naltirilganligini ta’minlash, kadrlar tayyorlash sifatiga 
ta’sir ko‘rsatish, bandlikka ko‘maklashish hamda kasbiy reabilitatsiya markazlari, malaka oshirish institutlari, 
eksternal va kechki maktablarni muvofiqlashtirish orqali amalga oshiriladi. 

Kattalar ta’limi amaliyotini o‘rganuvchi va umumlashtiruvchi fan sifatida andragogika kattalarning ta’lim 
olish maqsadini shakllantirish va uni ro‘yobga chiqarishning nazariy asoslarini ishlab chiqadi. Faoliyatning 
nazariy va metodologik asoslarini ishlab chiqarkan, andragogika insonning butun hayot yo‘li davomida o‘qi
tishni ko‘zda tutadi. U kattalarga ta’lim berish tamoyillari, usul va vositalarini aniqlab beradi. Ularning yordamida 
kattalar hayoti rivojlantiruvchi, ijtimoiylashtiruvchi va moslashtiruvchi ta’lim bilan boyitiladi. Andragogika fani 
pedagogikadan farqli o‘laroq, kattalar shaxsini ta’lim jarayonida mustaqil, tajribali va maqsadga yo‘naltirilgan 
subyekt sifatida ko‘radi. M. S. Knowles o‘zining The Adult Learner asarida andragogikaning quyidagi oltita 
tamoyilini ajratib ko‘rsatadi: ta’lim shaxsiy tajribaga tayanadi; o‘rganish ichki motivatsiya bilan boshqariladi; 
o‘rganish muammoli vaziyatlarga asoslanadi; ta’lim natijasi amaliy foyda keltirishi zarur; ishtirokchilar qaror 
qabul qilishda mustaqil bo‘lishi lozim; o‘qituvchi yo‘naltiruvchi rolini bajaradi. Oliy ta’lim sharoitida ushbu tamo
yillar talabalarning kasbiy tayyorgarligini chuqurlashtirish bilan bir qatorda, ularning milliy g‘oyalar, urf-odatlar 
va qadriyatlarga asoslangan ma’naviy dunyosini ham boyitadi. Andragogika bilan chambarchas bog‘liq bo‘lgan 
milliy tarbiya – bu xalqning tarixiy, madaniy va ma’naviy merosini yosh avlod ongiga singdirish jarayonidir. Bu 
jarayon quyidagi asosiy fazilatlarni shakllantiradi: vatanparvarlik va sadoqat, axloqiy poklik va adolatparvarlik, 
ma’naviy uyg‘unlik va o‘zligiga hurmat, mehnatsevarlik va halollik, jamoaviylik va hamjihatlik. Talabalar ushbu 
fazilatlarni faqat nazariy bilim orqali emas, balki faol ishtirok, tahlil, muhokama va amaliy faoliyat orqali o‘zlashti-
radilar. Andragogik yondashuv aynan shu faoliyatga tayanadi. 

Ta’lim jarayonida qo‘llaniladigan andragogik metodlar sirasiga quyidagilar kiradi: muammoli ta’lim (milliy 
va ma’naviy muammolar asosida tahliliy fikrlashni rivojlantiradi), loyiha asosidagi o‘qitish (talabalar milliy qadri-
yatlarga oid ijtimoiy loyihalarni ishlab chiqadilar), rol o‘yinlari va treninglar (milliy an’analar va tarixiy voqealar 

asosida shaxsiy tajribani shakllantiradi), debat va munozaralar (talabalarni o‘z fikrini asosli himoya qilishga, 
boshqalar fikrini hurmat qilishga o‘rgatadi). Ushbu metodlar orqali o‘quv jarayoni faqat bilim olish emas, balki 
shaxsiy va ijtimoiy o‘sish jarayoniga aylanadi. Tadqiqotlar (Lovat va boshq., 2011; Zajda va boshq., 2023) 
ko‘rsatishicha, qadriyatga asoslangan ta’lim shaxsning ijtimoiy faolligini hamda o‘zlikni anglashini oshiradi. 
Bizning fikrimizcha, O‘zbekiston oliy ta’lim muassasalarida andragogik-integrativ metodika joriy etilganda 
quyidagi natijalar kuzatiladi: talabalarda mustaqil o‘rganish ko‘nikmalari shakllanadi, milliy o‘zlik va vatanpar-
varlik tuyg‘usi kuchayadi, o‘qituvchi va talaba o‘rtasida hamkorlik muhiti shakllanadi, o‘quv jarayoni ma’naviy va 
kognitiv jihatdan boyiydi.

TAHLIL VA NATIJALAR
Integrativ metodika – bu ta’lim jarayonida turli fanlar, tajriba va qadriyatlar o‘rtasidagi bog‘liqlikni ta’min-

lovchi yondashuvdir. Lovat va Toomey kabi olimlarning fikricha, milliy qadriyatlarga yo‘naltirilgan ta’limda inte-
gratsiya o‘quvchining dunyoqarashini yaxlit tizim sifatida shakllantirishga yordam beradi. Oliy ta’limda inte-
grativ metodika quyidagi yo‘nalishlarda amalga oshiriladi: mazmuniy integratsiya – o‘quv fanlarini milliy tarbiya 
mazmuni bilan uyg‘unlashtirish. Masalan, “Pedagogika” fanida talabalar milliy tarbiya elementlarini o‘z dars 
loyihalariga singdirish orqali integrativ fikrlashni rivojlantiradi, “Tarix” fanida esa milliy qahramonlar misolida 
qadriyatlarga asoslangan qarorlar tahlil qilinadi; faoliyatli integratsiya – talabalarning loyihalar, tadqiqotlar, 
amaliy mashg‘ulotlar orqali o‘z qadriyatlarini namoyon etishlari; refleksiv integratsiya – shaxsiy tajriba va milliy 
identifikatsiyani tahlil qilish asosida o‘zlikni anglash. 

Umuman olganda, integratsiya jarayoni uch asosiy bosqichda amalga oshiriladi.
1.	 Motivatsion bosqich – talabalarda milliy qadriyatlarga qiziqish va shaxsiy mas’uliyat hissini uyg‘otish. Bu 

bosqichda loyiha asosidagi ta’lim, interaktiv suhbatlar va muammoli vaziyatlardan foydalanish samarali 
hisoblanadi.

2.	 Kognitiv-amaliy bosqich – talaba o‘quv jarayonida milliy tarbiya mazmunini o‘z faoliyatiga integratsiya 
qiladi. Masalan, madaniy meros obyektlariga tashrif buyuradi, mahalliy urf-odatlarni o‘rganish bo‘yicha 
amaliy topshiriqlarni bajaradi.

3.	 Refleksiv bosqich – bu bosqichda talaba o‘z faoliyati va qarorlarini milliy qadriyatlar nuqtai nazaridan 
baholaydi. Refleksiya jarayoni androgogik o‘qitishning asosiy elementi hisoblanadi, chunki u shaxsiy 
o‘sishni rag‘batlantiradi.

XULOSA VA TAKLIFLAR
Shunday qilib, andragogika zamonaviy ilmiy bilimlar rivojining umumiy holatini aks ettiruvchi namunaviy 

yo‘nalish sifatida e’tirof etilishi mumkin. Kattalar ta’limi bugungi kunning zaruriy ta’lim shakli sifatida muhim 
ahamiyat kasb etadi. Chunki kattalar ta’limiga ham boshqa yosh guruhlaridagi ta’lim singari e’tibor berish – ta’lim 
jarayonidagi bir qator muammolar, e’tirozlar va noqulayliklarning bartaraf etilishiga xizmat qiladi. Ushbu ta’lim 
turi bo‘yicha olib borilayotgan tadqiqotlar va izlanishlar uning yanada rivojlanishiga hamda keng jamoatchili-
kning bu yo‘nalishga bo‘lgan qiziqishini oshirishga xizmat qiladi.

Mazkur muammo bo‘yicha keltirilgan manbalar, shubhasiz, ushbu mavzu bilan shug‘ullanuvchi tadqiqotch-
ilar uchun foydali bo‘lishiga ishonamiz.

Xulosa qilib aytganda, andragogik yondashuv asosida tashkil etilgan integrativ metodika talabalarda milliy 
tarbiyaga xos fazilatlarni shakllantirishda yuqori samaradorlikni namoyon etadi. Ushbu yondashuv ta’lim jaray-
onining markaziga shaxsni – talabaning o‘zini qo‘yadi, uning tajribasi, qadriyati va refleksiyasini rivojlantiradi. 
Shu bois, zamonaviy oliy ta’lim tizimida andragogik va milliy qadriyatlarga tayangan integrativ o‘qitish modeli 
nafaqat bilim berish, balki shaxsni ma’naviy barkamol, ijtimoiy mas’uliyatli va milliy ongli inson sifatida tarbi-
yalashga xizmat qiladi.

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

